
PANALANGIN NI PAPA FRANCISCO PARA SA HUBILEYO NG AWA 

 

Panginoong Hesukristo, 

tinuruan mo kaming maging maawain tulad ng Ama sa langit, 

at winika na sinumang nakakikita sa iyo ay nakakikita rin sa Kanya. 

Ipakita mo sa amin ang iyong mukha at kami ay maliligtas. 

Ang iyong masintahing pagtingin 

ang nagpalaya kay Zakeo at Mateo sa pagkagumon sa salapi; 

sa babaeng nangangalunya 

at kay Magdalena sa paghahangad ng ligaya sa mga bagay na makalupa lamang; 

ang nagpatangis kay Pedro matapos ng kanyang pagkakanulo, 

at nagdala ng pangako ng Paraiso sa magnanakaw na nagsisi. 

Itulot mong marinig rin namin, na tila ba sinasabi mo sa amin, ang mga salitang binigkas mo sa 

babaeng Samaritana, 

"Kung batid mo lamang ang kaloob ng Diyos!" 

 

Ikaw ang hayag na mukha ng Amang hindi nakikita, 

ng Diyos na nagpapamalas ng kanyang kapangyarihan, 

higit sa lahat, sa pagpapatawad at habag, 

itulot mong ang iyong Simbahan ay maging hayag na mukha mo sa daigdig na Ikaw ang 

Panginoong Muling Nabuhay at Niluwalhati, 

Niloob mong ang iyong mga tagapaglingkod ay mabalot rin ng kahinaan 

upang magdalang-habag sa mga mangmang at nagkakamali, 

nawa ang lahat ng lalapit sa kanila ay madama ang pagsuyo, pagmamahal at pagpapatawad ng 

Diyos. 

 

Isugo mo ang iyong Espiritu at italaga ang bawat isa sa amin 

sa pagpapadaloy ng langis ng paghirang 

upang ang Hubileyo ng Awa 

ay maging isang taon ng biyaya mula sa Panginoon 

at ang iyong Simbahan ay makapaghatid ng mabuting balita sa mahihirap 

nang may bagong sigla, 

magpahayag ng paglaya sa mga bihag at inaapi, 

at magpanumbalik ng paningin sa mga bulag. 

 

Hinihiling namin ito sa iyo, Panginoong Hesus, 

sa tulong ng panalangin ni Maria, Ina ng Awa, 

Ikaw na nabubuhay at naghahari 

kasama ng Ama at ng Espiritu Santo, 

magpasawalang hanggan. 

Amen. 


